
   KUALA LUMPUR, 8 Jun (Bernama) -- Datuk Seri Dr Mahathir Mohamad hari 
ini berkata Singapura dan Malaysia boleh bercantum semula suatu hari nanti 
seperti yang dibayangkan oleh Menteri Kanan Singapura Lee Kuan Yew apabila 
semua kaum di negara ini mempunyai keyakinan diri dan berkebolehan untuk 
bersaing. 
   "Pada ketika itu kita akan balik kepada dasar meritocracy," katanya 
semasa diminta mengulas kenyataan Lee semalam bahawa Singapura mungkin 
menyertai semula Malaysia jika terdapat keadaan yang mewajarkannya berbuat 
demikian. 
   Antara syarat-syarat yang disebutkan oleh Lee ketika ditanya pada satu 
majlis anjuran Kelab Akhbar Singapura mengenai kemungkinan tersebut ialah 
Malaysia termasuk Malaysia mengamalkan dasar "meritocracy" iaitu dasar yang 
berasaskan kepada keupayaan seperti yang dilakukan oleh Singapura tanpa 
meletakkan mana-mana bangsa pada kedudukan istimewa. 
   Dr Mahathir yang diminta mengulas demikian semasa melawat pameran 
lukisan Potret Li Zi Jian di Galeri Petronas, Kompleks Dayabumi di sini 
berkata pada bahawa pada masa inipun Malaysia mengamalkan dasar meritocracy 
yang berasaskan kepada kaum. 
   Singapura mengamalkan meritocracy yang terhad kepada rakyatnya saja, 
katanya. 
   "Singapura tidak akan buka negaranya kepada orang lain yang bukan 
rakyatnya kerana kebolehan mereka, demikian juga di Malaysia yang mempunyai 
konsep yang sama," kata Perdana Menteri. 
   Dr Mahathir berkata jika Singapura anggap dirinya sebagai satu 
masyarakat meritocracy, mereka tidak harus menghadkan meritocracy kepada 
rakyat Singapura sahaja sebaliknya siapa yang berkebolehan termasuk dalam 
bidang politik berhak untuk bersaing mengikut kebolehan. 
   "Jadi, kita tidak boleh kata satu masyarakat sahaja yang pegang kepada 
meritocracy. Semua meritocracy adalah terhad," katanya. 
   Semasa ditanya sama ada sudah sampaikah waktunya Singapura menyertai 
semula Malaysia, Dr Mahathir berkata : "Belum lagi sampai 
waktunya...mungkin satu hari nanti." 
   "Kita tidak hendak sesiapa pun menguasai kita seperti juga Singapura 
tidak hendak dirinya didominasikan oleh orang lain," kata Dr Mahathir. 
   Semasa ditanya sama ada perkara itu (dominasi kaum) merupakan satu 
ancaman, beliau berkata buat masa ini terdapat beberapa kaum tertentu di 
negara ini belum mempunyai keupayaan untuk bersaing secara merit dan ia 
masih lagi boleh dipersoalkan. 
   Katanya ada kaum-kaum tertentu yang mempunyai keupayaan bersaing kerana 
ramai rakyat Malaysia yang berada di luar negeri kini pulang kerana negara 
ini memberi penghargaan kepada kebolehan (merit) mereka. 
   "Dalam masa itu juga kita perlu jaga keadaan keamanan dan perhubungan 
yang baik antara kaum...sebab itu, yang boleh balik ke Malaysia ialah 
rakyat Malaysia, jika kita tidak had kepada rakyat Malaysia, ramai orang 
lain yang ingin datang ke Malaysia," katanya. 
   Dr Mahathir berkata belaiu menerima banyak permohonan rakyat asing 
ingin menjadi rakyat Malaysia atau mahu tinggal tetap di Malaysia seperti 
diplomat yang telah bersara atau ahli-ahli perniagaan termasuk "orang 
putih" (orang Barat) ingin tinggal di Malaysia. 
   Samasa ditanya sama ada senario yang dibayangkan oleh Lee mempunyai 
motif tertentu, Dr Mahathir berkata: "Saya tidak mempersoalkan apa di 



belakang pemikirannya...saya lebih suka pegang kepada apa yang nyata dan 
terima sesuatu pada apa yang dia kata, kita terima. 
   "Kita tidak teka apa dia kata mempunyai niat itu dan ini, saya tidak 
fikir bahawa orang mempunyai niat tidak baik jika mereka membuat kenyataan 
tertentu," kata Dr Mahathir. 
   Ditanya adakah wajar mana-mana negara memberikan syarat-syarat tertentu 
untuk menyertai sesuatu atau hendak kembali kepada persekutuan asalnya, Dr 
Mahathir berkata: " Dia boleh letak syarat, kitapun ada syarat juga jika 
mereka mahu masuk semula. Dia punya hak meletakkan syaratnya dan kita punya 
hak pula meletakkan syarat kita." -- BERNAMA 

